
বব্ৰুবাহ পৰ্ব্ব





দেখিলা পাতালপুৰ পৰম ৰঞ্জিত।

অযুতেক যোজন দেখন্তে বিপৰীত॥৪২৪

সাতখান পাতাল দেখিলা ভাৱে ভাৱে।

থানে থানে নানা কন্যাগণে গীত গাৱে॥

নানাবিধ পুষ্প ফল দেখিয়া সাক্ষাৎ।

যেই মনোনীত খোজে সেই পাৱে তত॥৪২৫

ভোগৱতী জলে পুষ্পে সুগন্ধিত কৰি।

দেখিলা অমৃতময় কুণ্ডে আছে ভৰি॥

শেষৰাজা মন্দিৰত প্ৰবেশিলা পাচে।

দেখন্ত সহস্ৰ ফণা দীপ্তি কৰি আছে॥৪২৬

সিংহাসনে বসি শেষৰাজা মহাসুখে।

বাসুদেৱ নাম জপে সহস্ৰেক মুখে॥

তক্ষক সক্ষাক কৰ্ক্কটক আদি কৰি।

বৰ বৰ সৰ্পগণে আছে সেৱা কৰি॥৪২৭

সেহিবেলা আগবাঢ়ি কৰিলা প্ৰণাম।

তোমাৰ সেৱক মই পুণ্ডৰীক নাম॥

দূত কৰি পঠাই দিছে দুহিতা তোমাৰ।

হুই নুই চাহিয়োক পূৰ্ব্ব অলঙ্কাৰ॥৪২৮

দিয়োক অভয় কথা কহো সমুদায়।

পাণ্ডুপুত্ৰ ধনঞ্জয় তোমাৰ জমাই॥

সমৰত হত ভৈল উলুপীৰ স্বামী।

এতেকে তোমাৰ পাশে আসি আছো আমি॥৪২৯

